
ATSAJTSILISTLE

Uejlis ta xitimate tlinon kitosneke Atsajtsilistle niman 
nejua nimits tlajtolis:

I kamilak yo bejka to chanikaban kinotsa atsinte, ki tlajtla-
nilia ma ejko ipan jin toaltepetl Acatlan. Tame tito kualnex-
cha, tito saba niman akinome xok nikan chante balobe, 
ekimastokej ika jin tonaltin kipiya nikan tochan nemisej.

Yeyime itotke ban tlalfikixcha: tlakololmej (tlakololeros), 
kotlatlastin niman tetekuantin. Amantsin tikimixmatis.

TLAKOLOLEROS:

Yame ki malfiya mijla van notoka tlakololpan. Yame ki-
tkitineme se tlakololmekatl (chirrion). Ika jin tlakololme-
katl kijmotise yolkame ban kijkua mijle, kamilak bejle 
nomimiloba niman nochipa tsatsitineme.

KOTLATLASTIN:

Yame jin kotltlastin kipiya ixayak chichiltik, ipan inxa-
yak kipiya tejchokojme; Intson ikamilak beyak niman no 
tlachalcha xokopaltsin, kostik, istak, kapostik, chichiltik 
niman xoxoke. Kuak yame ase itech “corotsin” no yeba-
loua, ajko tlacha niman tsatsiteba: ¡ujujujujujuj!

TETEKUANTIN:

Yame ki tekitilcha se xayakatl, ika jin xayakatl te makili-
se, kuak yame noteloua ki beyicatsatsijlia atsintle. Tete-
kuantin no saba, ki mastoke tla kineke no telose kipiya 
nomalfise, kitlamakase ixayak ipan San Marcos. Jin te-
tekuantin kuikatineme ichiche, niman jin chiche kinexti-
lia teban akinon notelos, kuak okse tekuan kontlajkale 
kikosteba niman kitlapoba “korral”.





14

CHOPANKALAKILISTLE 
SE TONAJLE, MAKUIJLE MESTLE.

Jin tonajle, noche jin ban tlalfikixcha noteitichaitech to-
tatatsin; Konteijlia ika e kipebaltise atsajtsilistle. Kuak 
nochopankalakiya, kitke inxochi, ikantelajuan niman tla 
yonoteititike peba noteloua chopan kiyabatempan.

TEPEHUEHUE. 
OME TONAJLE MAKUIJLE MESTLE.

Kualkan saniman tochanikaban kisa, e kimastoke nejne-
mise. Aman tetekuantin noteloua ipan tepehuehue. Kitke 
inakatamal, ixochi, icantelajuan niman ikaxtiltsin. Akinon 
kitlastla se sihuatl kitkilia itomoxochi. Ban tlayecana (“co-
misario”) kichiba tlakualtsintle niman sepan tlakuajlo.

Tla yotlan “rezo” kuajon peba noteloba tetekuantin. Tla se tekuane 
kineke notelos notlakuantketsa; chichime san kistoke teban aki-
non ki teloltise niman tochanikaban tikin yebaloua.

KOMUJLIAN. 
YEYE TONAJLE, MAKUIJLE MESTLE.

Kuak ejko jin tonajle tetekuantin ekimastoke ika sayi-
ka jin tonajle notelose. Noche altepetl yo komujlian; 
ban tlayekana kitke posojle, nakatamajle niman atojle. 
Yame kitlakualcha itotke; Chikabak kakiste tlatsotsona-
jle pampa jin tonajle yobe maromeros, mecos, chivos 
niman vaqueritos.

CHOPANKISALISTLE 
NABE TONAJLE MAKUIJLE MESTLE.

Jin tonajle sa ika tlalfikixtilo. Mayordomo ki maktilia 
corotsin okse tokni ban kinektika ki tlalfikixtilis sextle.  
Jin tonajle itotke niman tlayekanke oksapa yobe itech 
chopantsin. Aman on nochopankixcha.

Aman yo ti kitak, yo ti mits totomijle kenike yatok jin at-
sajtsilistle. Nikan notelolo niman xitlakse, xnotelolo ika 
tlabejle, no telolo pampa ma kiyebe. Tla itla okse tineke 
timatis iban ximojtlatole aka nantle noso tajtle, yame no 
kualtsin mits tomilise jin tlamachilistle.

